
TITULUEN kopuruari 
begiratu ohi zaio lehenik libu-
rugintzaren edozein azterketa-
tan. Eta normala da. Normala 
ez dena zera da, hori bakarrik 

kontutan hartzea liburugintzaren osasuna detekta-
tzeko. Beste faktore asko ere badira aintzat hartze-
koak. Horietako bat, tirada, zenbat ale ateratzen den, 
alegia. Garrantzi handia du tiradak, salmentak, libu-
ru baten eraginkortasuna adierazten bait du, demo-
grafia irakurle errealaren tamaina. Tirada aldetik, 
Euskal Herrian, gerakuntza batean gaudela iruditzen 
zait. Fotokonposizio —eta almazenaje— arrazoien-
gatik gehitu dela berrargitarapena eta gutxitu tiraldi 
bakoitzeko aleak, ez dut uste aski arrazoi denik. 
Merkatu berririk ez da azaltzen, ez da bilatzen, ez da 
sortarazten. Irakurle berriak apenas hurbiltzen diren 
liburuetara, irakaskuntzakoak kenduta. Ez dut uste 
liburuen tiradak azken bost urteotan gora egin due-
nik. Euskal liburu baten ale-kopururik altuenak ne-
kez gainditzen zuela 5.000 aleko muga eta botaldi 
ertaina 3.000 alekoa zela esan ohi zen duela bost urte. 
Idatzita dago. Gaur ere horrela ote da? Ez dakit. 
Iazko liburu berrien tiradak (argitarapenak aparte) 
ezagutzeko parada izan dut. Mostra bat atera dut. Ez 
zaizkit zifra horiek ateratzen. Begira ditzagun titulu 
gehien biltzen dituzten sailak. Nik ditudan datue-
tatik, haur eta gazteen literaturan batazbesteko tirada 
2.865 aletakoa da. Nahikoa hurbildik jarraitzen zaio 
irakaskuntz liburua, 2.764 ale bataz beste atereaz. 
Baina helduen literaturan botaldi ertaina dexente 
txikiagoa da, mila bat ale txikiagoa: nobelan 2.078 
ale; ipuinetan 1.635 ale; eta tirada txikiagokoa da 
olerkia; 1.500 ale. Hauek ai dira egiazko zifrak eta 
kopuruak? Argitaratzaileek dute hitza. 


